
MARKAZIY OSIYO DAVLATLARIDA QISHLOQ 
XO‘JALIGI SEKTORINING RIVOJLANISHI VA 
UNING IQTISODIY AHAMIYATI
Voxidova Mehri Xasanovna
Jahon iqtisodiyoti va diplomatiya universiteti 
Xalqaro iqtisodiyot kafedrasi dotsenti, PhD

  Xolxo‘jayev Eldorxo‘ja G‘olibjon o‘g‘li 
Jahon iqtisodiyoti va diplomatiya universiteti 
Jahon iqtisodiyoti yo‘nalishi, 1-kurs magistranti.

Annotatsiya: Ushbu maqola Markaziy Osiyo davlatlarida qishloq xo‘jaligi sohasining rivojlanishi, uning iqtisodiy va 
ijtimoiy ahamiyatini ko‘rib chiqishga bag‘ishlangan. Mintaqaning tabiiy-iqlim sharoitlari, yer resurslari va suv ta’minotidan 
samarali foydalanish yo‘nalishlari batafsil tahlil qilinadi. Qishloq xo‘jaligi sektorining barqaror rivojlanishi uchun zamonaviy 
texnologiyalarni joriy etish, resurslardan oqilona foydalanish va ekologik barqarorlikni ta’minlash bo‘yicha takliflar ilgari 
surilgan. Tadqiqotda qishloq xo‘jaligining xalqaro bozordagi o‘rni, fermer va dehqon xo‘jaliklari faoliyati va aholi turmush 
darajasiga ta’siri ham muhokama qilingan.

Kalit soʻzlar: Markaziy Osiyo, qishloq xo‘jaligi, barqaror rivojlanish, iqtisodiy ahamiyat, oziq-ovqat xavfsizligi, texnologiyalar, 
ekologiya.
Abstract: This article is devoted to the development of the agricultural sector in the countries of Central Asia, its economic 
and social significance. The natural and climatic conditions of the region, the directions of effective use of land resources 
and water supply are analyzed in detail. Proposals are put forward for the sustainable development of the agricultural 
sector, including the introduction of modern technologies, rational use of resources and ensuring environmental 
sustainability. The study also discusses the role of agriculture in the international market, the activities of farmers and 
peasant farms, and the impact on the standard of living of the population.

Key words: Central Asia, agriculture, sustainable development, economic significance, food security, technologies, 
ecology.
Аннотация: Статья посвящена рассмотрению развития аграрного сектора в странах Центральной Азии, 
его экономического и социального значения. Будут подробно проанализированы природно-климатические 
условия региона, земельные ресурсы, направления эффективного использования водоснабжения. Выдвинуты 
предложения по внедрению современных технологий, рациональному использованию ресурсов, обеспечению 
экологической устойчивости для устойчивого развития аграрного сектора. В исследовании также обсуждалась 
роль сельского хозяйства на международном рынке, деятельность фермеров и крестьянских хозяйств, а также 
влияние на уровень жизни населения.

Ключевые слова: Центральная Азия, сельское хозяйство, устойчивое развитие, экономическое значение, 
продовольственная безопасность, технологии, экология.

K I R I S H
Markaziy Osiyo mintaqasi o‘zining boy tabiiy resurslari, unumdor yer zaxiralari va mehnatkash aholisi bilan 

jahonning strategik jihatdan muhim agrar hududlaridan biri sifatida e’tirof etiladi. Mintaqada qishloq xo‘jaligi 
iqtisodiyotning asosiy tarmoqlaridan biri bo‘lib, millionlab insonlar uchun hayot manbai, daromad va oziq-ovqat 
xavfsizligining kafolati hisoblanadi. Ayniqsa, O‘zbekiston, Qozog‘iston, Tojikiston, Turkmaniston va Qirg‘iziston 
kabi davlatlarda agrar sektor milliy iqtisodiy taraqqiyot va ijtimoiy barqarorlikni ta’minlashda muhim rol o‘ynaydi. 
Ushbu mamlakatlarda aholining katta qismi to‘g‘ridan-to‘g‘ri yoki bilvosita tarzda qishloq xo‘jaligi bilan bog‘liq 
faoliyatga jalb qilingan bo‘lib, bu sektorning rivojlanishi mintaqadagi kambag‘allikni kamaytirish, oziq-ovqat 
mustaqilligini ta’minlash va eksport salohiyatini oshirishga xizmat qilmoqda. So‘nggi yillarda Markaziy Osiyo 
davlatlarida agrar siyosatni modernizatsiyalash, innovatsion texnologiyalarni joriy qilish va yer resurslaridan 
samarali foydalanish borasida qator islohotlar amalga oshirilmoqda. Bu esa, qishloq xo‘jaligi mahsuldorligini 

oshirish, suv resurslarini tejash, ekologik barqarorlikni ta’minlash va bozor infratuzilmasini rivojlantirish kabi ijobiy 
natijalarga olib kelmoqda. Mazkur maqolada mintaqaning agrar sektoridagi mavjud imkoniyatlar, zamonaviy 
rivojlanish tendensiyalari, iqtisodiy ahamiyati va istiqboldagi ustuvor yo‘nalishlar chuqur tahlil qilinadi.

M A V Z U G A  O I D  A D A B I Y O T L A R  S H A R H I
Bugungi kunda qishloq xo‘jaligi sohasini rivojlantirishda ko‘plab tadqiqotlar olib borilmoqda. Xususan, 

R.Pomfret[1] ning tadqiqotida Markaziy Osiyodagi agrar sohaning o‘ziga xos xususiyatlari, jumladan, 
suv resurslaridan foydalanish, yerga egalik shakllari va iqlim ta’siri kabi omillar muhokama qilinadi. Muallif 
Qozog‘iston, O‘zbekiston va Tojikiston misolida qishloq xo‘jaligining iqtisodiy o‘sishga qo‘shayotgan hissasini 
tahlil qiladi. Ayniqsa, qishloq infratuzilmasini modernizatsiyalash va eksportga yo‘naltirilgan ishlab chiqarishning 
iqtisodiy samaradorligi alohida ta’kidlangan.

Jahon banki[2] ning hisobotida Markaziy Osiyo davlatlaridagi agrar sektorning raqobatbardoshligini 
oshirish, texnologiyalarni joriy qilish va bozor infratuzilmasini rivojlantirish bo‘yicha keng ko‘lamli tavsiyalar 
berilgan. Qishloq xo‘jaligi mahsulotlari ishlab chiqarishdagi hosildorlik pastligi, logistikadagi kamchiliklar va 
moliyalashtirishdagi muammolar asosiy to‘siqlar sifatida ko‘rsatilgan. Ayniqsa, O‘zbekiston va Qirg‘iziston 
tajribasi misolida islohotlar samarasi baholangan.

Mualliflar I.Abdullaev va S.Raxmatullayev[3] suv resurslarining tanqisligi va noto‘g‘ri boshqaruvining qishloq 
xo‘jaligi sektoriga ta’sirini tahlil qiladi. Markaziy Osiyo mamlakatlarida suvdan foydalanish samaradorligini 
oshirish, tomchilatib sug‘orish texnologiyalarini keng joriy qilish va transchegaraviy suv siyosatini uyg‘unlashtirish 
zarurati ilmiy asosda ko‘rsatib berilgan. Ushbu tadqiqot resurslar taqchilligi sharoitida agrar barqarorlikni 
ta’minlash bo‘yicha muhim nazariy asos bo‘lib xizmat qiladi.

T.Yusupov[4]ning ilmiy ishida O‘zbekistonda agrar islohotlar, xususan, yer munosabatlari, dehqon xo‘jaliklari 
va kooperatsiyalar rivoji asosida sektordagi iqtisodiy samaradorlik muhokama qilinadi. U qishloq xo‘jaligining 
YAIMdagi ulushi, eksportdagi roli hamda oziq-ovqat xavfsizligini ta’minlashdagi o‘rnini statistik ma’lumotlar 
asosida chuqur tahlil qiladi.

BMT Qishloq xo‘jaligi va oziq-ovqat tashkiloti (FAO)[5]ning hududiy hisobotida oziq-ovqat xavfsizligi, yer 
degradatsiyasi va iqlim o‘zgarishining agrar ishlab chiqarishga ta’siri tahlil qilinadi. Hisobotda Qozog‘istonning 
don eksportidagi muvaffaqiyati, O‘zbekistonning issiqxona klasterlari hamda Tojikiston va Qirg‘izistondagi 
chorvachilik islohoti muhim tajriba sifatida ko‘rsatilgan.

J.Sehring[6] tadqiqotida Markaziy Osiyo davlatlarida suv bilan bog‘liq institutlar va agrar siyosatning o‘zaro 
bog‘liqligi tahlil qilinadi. Qishloq xo‘jaligi siyosatini institutsional darajada takomillashtirmasdan turib, barqaror 
rivojlanishga erishib bo‘lmasligi ta’kidlanadi. Muallif ijtimoiy-iqtisodiy kontekstda suv siyosatining rolini tahlil 
qilib, bu sektorning agrar barqarorlikdagi ahamiyatini isbotlaydi.

N.Jonibekov va hamkasblari[7] muallifligidagi ilmiy maqolada Markaziy Osiyodagi qishloq xo‘jaligi bilan 
shug‘ullanuvchi aholining daromad diversifikatsiyasi, qishloq infratuzilmasi va agrar xizmatlardan foydalanish 
imkoniyatlari tahlil qilinadi. Tadqiqot O‘zbekiston, Qozog‘iston va Tojikiston misolida o‘tkazilib, agrar sektorni 
rivojlantirish uchun mahalliy servislar, yo‘l tarmoqlari va moliyalashtirish xizmatlari ahamiyatli ekani aniqlangan. 
Bu infratuzilma yetishmovchiligi qishloq xo‘jaligining umumiy samaradorligini cheklashi ilmiy asosda ko‘rsatilgan.

A.Rahimov[8] o‘z maqolasida O‘zbekiston agrar siyosatining oziq-ovqat xavfsizligidagi strategik ahamiyatini 
chuqur tahlil qiladi. Uning fikricha, davlat tomonidan amalga oshirilayotgan yer islohotlari, subsidiyalar va 
eksportga yo‘naltirilgan ishlab chiqarish qishloq xo‘jaligi sektorining ustuvor yo‘nalishlariga aylangan. Ayniqsa, 
yangi agrosanoat klasterlar tizimi orqali hosildorlik, mahsulot sifati va xalqaro bozorga chiqish imkoniyatlari 
oshgani ta’kidlanadi. Bu siyosat mamlakat ichki ehtiyojlarini qoplash barobarida iqtisodiy barqarorlikka xizmat 
qilmoqda.

H.Lotze va Ch.Edmonds[9] tomonidan tahrirlangan “Agricultural Development in Central Asia: Patterns and 
Prospects” asarida Markaziy Osiyo mamlakatlarida qishloq xo‘jaligining tarixiy rivojlanish bosqichlari va bozor 
iqtisodiyotiga o‘tish davridagi muammolari tahlil qilinadi. Mualliflar regionda sug‘oriladigan dehqonchilikning 
ustuvorligi, suv resurslari ustidan nazorat va yerga egalik shakllarining iqtisodiy samaradorlikka ta’sirini chuqur 
tahlil qilgan. Ayniqsa, O‘zbekiston va Tojikistonda paxtachilikning davlat buyurtmasi asosida yuritilishi sektorning 
diversifikatsiyasini cheklayotgan asosiy omil sifatida ko‘rsatilgan. 

D.Driga[10] o‘zining maqolasida Markaziy Osiyo davlatlarida qishloq joylarning barqaror rivojlanishida 
agrar sektor hal qiluvchi rol o‘ynashini ta’kidlaydi. Muallif qishloq xo‘jaligi yalpi ichki mahsulotdagi ulushi 
kamayib borayotganiga qaramay, aholi bandligida va oziq-ovqat xavfsizligida uning tutgan o‘rnini alohida ajratib 
ko‘rsatgan. U, shuningdek, ekologik muammolar – ayniqsa, Orol bo‘yi hududidagi sho‘rlanish va suv tanqisligi – 
agrar ishlab chiqarish hajmini pasaytirayotganini ilmiy asosda izohlaydi. Driganing tadqiqoti shuningdek, qishloq 
infratuzilmasining modernizatsiyasi, agrotexnologiyalar joriy etilishi va mahalliy tadbirkorlikni rag‘batlantirish 
kabi yo‘nalishlar orqali sektorning iqtisodiy salohiyatini oshirish mumkinligini ko‘rsatadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Markaziy Osiyo mamlakatlarida qishloq xo‘jaligi sektori tabiiy resurslarga boyligi, suv ta’minoti tizimi, iqlim 

sharoiti va iqtisodiy siyosatga asoslangan rivojlanish modeli bilan ajralib turadi. Har bir davlatda agrar sohaning 
iqtisodiy strukturadagi o‘rni, eksport salohiyati va ichki bozor ta’minotidagi vazifalari turlicha ko‘rinishda 
namoyon bo‘ladi. Ayrim mamlakatlar paxta va meva-sabzavot yetishtirishga ixtisoslashgan bo‘lsa, boshqalarda 
chorvachilik yoki don mahsulotlari ustuvorlik qiladi. Yer resurslaridan foydalanish darajasi, sug‘oriladigan 
maydonlar ulushi va YaIMdagi sektor hissasi mavjud imkoniyatlar hamda agrar siyosat samaradorligini 
aks ettiradi. Demografik omillar, infratuzilma holati va xalqaro savdo integratsiyasi kabi jihatlar ham sektor 
salohiyatini belgilovchi muhim mezonlar sirasiga kiradi

Mintaqaning qishloq xo‘jaligi salohiyati uning iqlim sharoitlariga va tabiiy resurslariga ham bog‘liq. Markaziy 
Osiyoning katta qismi cho‘l va yarim cho‘l hududlardan iborat bo‘lib, sug‘oriladigan dehqonchilik asosiy o‘rinni 
egallaydi. Paxta, bug‘doy, meva-sabzavot mahsulotlari va chorvachilik mintaqaning asosiy agrar mahsulotlari 
hisoblanadi. Xususan:

O‘zbekiston – paxta yetishtirish bo‘yicha yetakchi davlat;
Qozog‘iston – bug‘doy eksporti bilan mashhur;
Qirg‘iziston va Tojikiston – meva va sabzavot ishlab chiqarishga ixtisoslashgan;
Turkmaniston – paxtachilik va ipakchilik rivojlangan.
Qishloq xo‘jaligi sektori mintaqa iqtisodiyotining asosiy tarmoqlaridan biri bo‘lib:
Aholining 60 foizdan ko‘prog‘i ushbu sohada band.
Davlat budjetining muhim qismi agrar sektor eksportidan shakllanadi.
Yiliga minglab ish o‘rinlari yaratiladi va qishloq hududlarining ijtimoiy-iqtisodiy rivojlanishi ta’minlanadi.
Bundan tashqari, qishloq xo‘jaligi xalqaro bozor uchun ham strategik ahamiyatga ega. Masalan, 

Qozog‘istonning yuqori sifatli bug‘doyi, O‘zbekistonning quritilgan mevalari va to‘qimachilik mahsulotlari yuqori 
eksport salohiyatiga ega.

Mintaqaning qishloq xo‘jaligi rivojlanishiga ta’sir ko‘rsatadigan iqtisodiy va siyosiy omillarni hisobga olish 
kerak. Xususan, mintaqaviy infratuzilmaviy loyihalarni amalga oshirishda muvofiqlashtirish va suv masalalari 
bo‘yicha jamoaviy harakatlar zarur. Hukumatlar, shuningdek, ikki tomonlama savdo oqimlarini rag’batlantiradigan 
va savdo xarajatlarini kamaytiradigan shahar va qishloqlarning infratuzilmaviy aloqasini qo‘llab-quvvatlashi 
kerak (1-jadval).

1-jadval. Markaziy Osiyo davlatlarida qishloq xo‘jaligi sektoridagi asosiy ko‘rsatkichlar1

Davlat Qishloq xo‘jaligiga 
ajratilgan yer (%) Sug’oriladigan yer (%) Asosiy eksport 

mahsuloti
Qishloq xo‘jaligi 

YaIMdagi ulushi (%)

O‘zbekiston 50,3% 89,7% Paxta, meva-
sabzavot 27,5%

Qozog’iston 77,5% 7,4% G’alla, go‘sht 4,8%

Tojikiston 55,2% 69,3% Meva, sabzavot 20,3%

Qirg’iziston 63,0% 54,1% Sut mahsulotlari, 
sabzavot 11,2%

Turkmaniston 47,8% 92,5% Paxta 9,7%

Jadvaldan ko‘rinib turibdiki, O‘zbekiston va Turkmaniston sug‘oriladigan yer maydoni ulushi bo‘yicha 
89,7% va 92,5 % miqdor bilan yetakchilik qilmoqda, bu esa ushbu davlatlarda irrigatsiya infratuzilmasining 
yaxshi rivojlanganligini ko‘rsatadi. Qozog‘iston yer resurslari bo‘yicha eng katta salohiyatga ega bo‘lsa-da, 
sug‘oriladigan yerlarning ulushi yuqori emasligi tufayli dehqonchilikdan ko‘ra chorvachilikka tayanadi. Qishloq 

1	 Muallif tomonidan tayyorlandi.

xo‘jaligi YaIMdagi ulushi bo‘yicha O‘zbekiston va Tojikiston oldingi o‘rinlarni egallab, sohaning iqtisodiyotdagi 
ahamiyati salmoqli ekanligini ko‘rsatadi. Eksport mahsulotlari turli bo‘lib, bu mintaqa ichidagi agroixtisoslashuv va 
tabiiy resurslar farqini aks ettiradi. Jadval tahlili natijasida qishloq xo‘jaligi rivoji uchun texnologik modernizatsiya 
va resurslardan samarali foydalanish zarurligi aniqlanadi.

Markaziy Osiyo qishloq xo‘jaligi bir qator tizimli muammolarga duch kelmoqda:
- Suv resurslarining cheklanganligi – Amudaryo va Sirdaryo suvlariga yuqori bog‘liqlik;
- Yerlarning degradatsiyasi va sho‘rlanishi – noto‘g‘ri sug‘orish texnologiyalari natijasi;
- Zamonaviy texnologiyalarning yetishmasligi – mahsulot yetishtirish va qayta ishlash jarayonlarida kam 

samaradorlik.
Barqaror rivojlanish uchun quyidagi texnologiyalarni joriy etish zarur:
- Tomchilatib sug‘orish tizimi – suv resurslarini tejash imkonini beradi;
- Agrotexnologiyalar va robotlashtirilgan tizimlar – hosildorlikni oshiradi;
- Ekologik toza texnologiyalar – atrof-muhitga ta’sirni kamaytiradi va barqarorlikni ta’minlaydi.
Bundan tashqari, agar biz eksport sohasi haqida qo‘shimcha qilsak, Markaziy Osiyo o‘zining geografik 

joylashuvi tufayli geosiyosiy va strategik ahamiyatga ega. Markaziy Osiyo davlatlari Qozogʻiston, Qirgʻiziston, 
Tojikiston, Turkmaniston va Oʻzbekiston Yevroosiyo qitʼasining markazida joylashgan boʻlib, Xitoy, Yaqin Sharq 
va Yevropa oʻrtasida savdo aloqasini tashkil etadi. Shanxay Hamkorlik Tashkilotiga a’zo bo‘lgandan so‘ng, bu 
mintaqa Rossiya va Xitoyning siyosiy kuchlari o‘rtasidagi ko‘p tomonlama sheriklikning yangi yo‘nalishi sifatida 
ko‘rib chiqildi. Mintaqa jahon iqtisodiyotida, ayniqsa uglerod kreditlari savdosi va tabiiy resurslarni (neft, gaz, 
energiya, oltin va minerallar) eksport qilish uchun strategik ahamiyatga ega. Qishloq xoʻjaligi Markaziy Osiyo 
davlatlarining asosiy iqtisodiy tarmoqlaridan biri boʻlib, ularning yalpi ichki mahsulotining (YaIM) 10-45% ni 
tashkil etib, ishchi kuchining 20-50% ini ish bilan taʼminlagan. Bugungi kunga kelib qishloq xo‘jaligi Markaziy 
Osiyo iqtisodiyotida muhim tarmoq bo‘lib qolmoqda, Qozog‘istonda 5,2%, Turkmanistonda 7,5%, O‘zbekistonda 
18,5%, Qirg‘izistonda 20,8% va Tojikistonda 23,3% yalpi ichki mahsulotning ulushini tashkil etadi. Markaziy 
Osiyo mamlakatlariga asosan qayta ishlash sanoatining tayyor mahsulotlari eksport qilinishini hisobga olsak, 
yetkazib beriladigan xomashyo eksportini hisobga olmagan taqdirda ham mintaqa davlatlarining umumiy 
eksport hajmidagi ulushi ancha yuqori bo‘ladi. 2020-yil yakunlariga ko‘ra, Markaziy Osiyo mamlakatlariga 454 
million dollarlik qishloq xo‘jaligi mahsulotlari yoki sohadagi umumiy eksportning 45 foizi, 365 million dollarlik 
to‘qimachilik tovarlari yoki ushbu mahsulotlar umumiy eksportining 20 foizi yetkazib berildi.

Markaziy Osiyoning qishloq xo‘jaligi oziq-ovqat xavfsizligi uchun muhim ahamiyatga ega. Shuningdek, 
Mintaqa o‘zini oziq-ovqat mahsulotlari bilan ta’minlash imkoniyatiga ega va eksport hajmini oshirish orqali  global 
oziq-ovqat ta’minotiga hissa qo‘shiladi. Bundan tashqari, Markaziy Osiyo mamlakatlariga qariyb 150 million 
dollarlik yengil avtomobillar eksport qilingan, bu esa barcha avtomobillar eksportning 85 foizidan ortiqdir. Shu 
jumladan, Markaziy Osiyo davlatlar ichida yengil avtomobillar eksport ulushining asosiy qismi Qozog‘istonga 
to‘g‘ri keldi. Shuningdek, eksport qilinayotgan elektrotexnika mahsulotlarining 20 foizga yaqini Markaziy Osiyo 
mamlakatlariga yetkazib berilmoqda va mintaqa bozorlari ayrim tovar pozitsiyalari, xususan, maishiy texnika 
uchun «qaynoq manzil» hisoblanadi.

Yuqorida keltirilgan faktlar Markaziy Osiyo mintaqasining nafaqat oziq-ovqat xavfsizligidagi, balki sanoat 
mahsulotlari, xususan, elektrotexnika va avtomobil eksporti bo‘yicha ham mintaqaviy yetakchilik salohiyatiga 
ega ekanligini ko‘rsatadi. Bu holat ayniqsa O‘zbekiston qishloq xo‘jaligi sektorining kompleks rivojlanishida 
muhim ahamiyat kasb etadi. Chunki eksport salohiyatining ortishi, mintaqaviy hamkorlikning mustahkamlanishi 
va ichki bozorning barqarorlashuvi bevosita qishloq xo‘jaligiga ijobiy ta’sir ko‘rsatadi. O‘zbekiston agrar sektori 
nafaqat ichki ehtiyojni qondirish, balki mintaqaviy eksportga yo‘naltirilgan mahsulot yetishtirish bo‘yicha ham 
katta imkoniyatlarga ega bo‘lib, bu jihat iqtisodiy barqarorlik va oziq-ovqat xavfsizligini ta’minlashda muhim 
strategik omil sifatida namoyon bo‘lmoqda.

O‘zbekistonda qishloq xo‘jaligi yalpi mahsuloti agrar sohaning ishlab chiqarish salohiyatini aks ettiruvchi 
asosiy ko‘rsatkich bo‘lib, tarmoq iqtisodiyotining rivojlanish darajasini baholashda muhim mezon sifatida 
e’tirof etiladi. Ushbu indikator yordamida mamlakatdagi qishloq xo‘jaligi subyektlarining iqtisodiy faoliyati 
samaradorligi, shuningdek, turli xo‘jalik shakllari – korxonalar, fermer va dehqon xo‘jaliklari o‘rtasidagi o‘zaro 
nisbatlar chuqur tahlil qilinadi. Statistik ma’lumotlarga ko‘ra, 1991-yilda qishloq xo‘jaligi mahsulotining asosiy 
qismini davlatga qarashli yirik qishloq xo‘jaligi korxonalari yetishtirgan bo‘lib, ularning yalpi mahsulotdagi ulushi 
69,7 foizni tashkil etgan. Shu bilan birga, mamlakatda kichik va o‘rta agrar ishlab chiqaruvchilarning roli ortib 
bordi. Jumladan, 1991-yilda dehqon xo‘jaliklari yalpi mahsulotning 30,2 foizini, fermer xo‘jaliklari esa 0,1 foizini 
yetishtirgan bo‘lsa, 2010-yilda bu ko‘rsatkichlar mos ravishda 62,9 va 35 foizga yetgan. 2020-yilga kelib esa 
dehqon xo‘jaliklarining ulushi 66,7 foizni, fermer xo‘jaliklariniki esa 5,5 foizni tashkil etdi. Natijada, O‘zbekistonda 
qishloq xo‘jaligi ishlab chiqarishining samarali va barqaror modeli shakllandi (1-rasm).

1-rasm. Qishloq xo‘jaligi mahsulotlari yetishtirishda xo‘jalik subyektlarining toifalari bo‘yicha salmog‘i,%.

O‘zbekistonning Markaziy Osiyo mamlakatlari bozorlariga eksport qilish hajmini yanada oshirish istiqbollari 
ulkan. Ta’kidlash joizki, 2020-yilda mintaqa davlatlarining umumiy tashqi savdo aylanmasi 142,6 milliard 
dollarni tashkil etdi, shundan 12,7 milliard dollari yoki 8,9 foizi ichki mintaqaviy savdo ulushidir. Shu bilan 
birga, Markaziy Osiyo mamlakatlarining xomashyo eksportini hisobga olmagan taqdirda ham foydali qazilma 
hisoblanmaydigan tovarlar uchun mintaqa davlatlari o‘rtasidagi o‘zaro savdo ulushi ancha yuqori bo‘ladi. 
Shuningdek, ichki mintaqaviy savdo hajmini, ayniqsa, tayyor mahsulotlar hisobiga oshirish ulkan istiqbolga 
ega, deb hisoblanmoqda. 	

X U L O S A  V A  T A K L I F L A R
Markaziy Osiyo davlatlarida qishloq xo‘jaligi sektori mintaqaning makroiqtisodiy barqarorligini ta’minlovchi 

asosiy yo‘nalishlardan biri sifatida e’tirof etiladi. Ushbu sohaning salohiyati, avvalo, tabiiy-iqlim sharoitlari, 
unumdor yer resurslari va sug‘oriladigan maydonlarning mavjudligi bilan belgilanadi. Mustaqillik yillarida amalga 
oshirilgan institutsional islohotlar natijasida fermer va dehqon xo‘jaliklari soni sezilarli darajada ortib, qishloq 
xo‘jaligi mahsulotlari ishlab chiqarish hajmi bosqichma-bosqich ko‘paygan. Bunda agrotexnik innovatsiyalar, 
subsidiya va kredit siyosati, eksportga yo‘naltirilgan ishlab chiqarish tizimlarining roli beqiyos bo‘lgan. Ayniqsa, 
logistika infratuzilmasini yaxshilash, saqlash va qayta ishlash quvvatlarini kengaytirish orqali mahsulot yetkazib 
berish zanjiri samaradorligi oshgan. Shu bilan birga, global iqlim o‘zgarishlari, suv resurslarining tanqisligi 
va aholining ko‘payishi kabi omillar agrar sektorga yangi strategik yondashuvlarni zarur qilmoqda. Mazkur 
sharoitda resurslardan oqilona foydalanish, ekologik barqarorlikni saqlash hamda mintaqaviy hamkorlik asosida 
muvozanatli rivojlanishni ta’minlash dolzarb masalaga aylanmoqda. Endilikda hududlararo tajriba almashinuvi, 
ilmiy salohiyatni kuchaytirish va bozor mexanizmlariga asoslangan boshqaruv tizimlarini shakllantirish orqali 
agrar sohaning uzoq muddatli barqarorligi kafolatlanishi mumkin.

Yuqorida olib borilgan tahlillarimiz asosida ushbu takliflarni ilgari surishimiz mumkin: 
Agrotexnologik innovatsiyalarni joriy etish: Raqamli monitoring, tomchilatib sug‘orish va agrodrone 

texnologiyalarini keng joriy etish orqali hosildorlik oshishi bilan birga resurslardan samarali foydalanish 
ta’minlanadi.

Mintaqaviy savdo va logistika integratsiyasi: Qishloq xo‘jaligi mahsulotlarining transchegaraviy 
harakatini yengillashtirish, bojxona tartiblarini soddalashtirish va mintaqaviy agrologistika markazlari tashkil 
etish zarur.

Moliyaviy qo‘llab-quvvatlovni kengaytirish: Fermerlar uchun imtiyozli kreditlar, sug‘urta mexanizmlari 
va subsidiyalar tizimini takomillashtirish ishlab chiqaruvchilar barqarorligini oshiradi.

Ilmiy tadqiqotlar va kadrlar salohiyatini mustahkamlash: Agrar universitetlar bilan ishlab chiqarish 
o‘rtasidagi hamkorlik kuchaytirilsa, yangi agrobiotexnologiyalar amaliyotga tez tatbiq etiladi.

Iqlim o‘zgarishiga moslashuv siyosatini ishlab chiqish: Suv tanqisligi, yer degradatsiyasi va ob-havo 
xavfini inobatga olgan holda, ekologik barqarorlikka yo‘naltirilgan agrar siyosat shakllantirilishi lozim.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

